
				এই পাতাটির মুদ্রণ সংশোধন করা প্রয়োজন। 
মোহন 8 ×
উভয়ে মেষ শাবকের মত শাস্ত ভাব ধারণা করিল।
এমন সময়ে দ্রুতপদে সেক্রেটারী বিজন রায় প্রবেশ করিল। তাহার হাতে একখানি পত্র। মুখ বিবর্ণ ও রক্তশূন্য। সে জড়িত কণ্ঠে কহিল, “বাবু বাবু, বেরিয়ে আসুন, এখনি বেরিয়ে আসুন। বোমা। বোমা। এখনি বোমা ফাটবে ঘরের ভেতর।”
প্রথমে কেহই সেক্রেটারীর বাক্যের অর্থ বুঝিতে পারিল না। কিন্তু পর মুহুর্তে সকলে একসঙ্গে বাহির হইবার জন্য ঠেলাঠেলি আরম্ভ করিল। কক্ষের বাহিরে আসিয়া হাঁপাইতে হাঁপাইতে নীলরতনবাবু কহিলেন, “কোথায় বোমা! কি বলছ তুমি! বোমা কি?”
বিজন রায় হাতের পত্ৰখানি জমিদারের হস্তে অর্পণ করিল। পত্ৰখানি নিম্নে উদ্ধত করা হইল। হরেন্দ্র ও বরেন্দ্রর কাতর ধ্বনি কঠিন আদেশে স্তব্ধ করিয়া জমিদার নীলরতন পত্ৰখানি অনুচ্চ স্বরে পাঠ করিতে লাগিলেন ঃ–
- কলিকাতা। জমিদার নীলরতন সরকার সমীপেষু,
আমি অবগত হইলাম, আপনি আমার নির্দেশ উপেক্ষা করিয়া পুলিসের সাহায্য
গ্রহণ করিয়া নিজেকে সুরক্ষিত করিবার প্রয়াস পাইতেছেন। কিন্তু আপনাকে জানানো আমার কর্তব্য বলিয়া ভাবিতেছি যে আপনি মিথ্যা মরীচিকার পিছনে ছুটিয়া নিজেকে বিপন্ন করিতেছেন। আমি পূর্বেও লিখিয়াছি, এখনও লিখিতেছি, আমার আদেশ অমান্য করিলে পৃথিবীতে এমন কোন শক্তি নাই যাহা আপনাকে উক্ত নির্ধারিত দিনে অবধারিত মৃত্যু হইতে রক্ষা করিতে পারে। --
আমি যে মিথ্যা দত্ত করি না এবং অদ্যই যে আপনাকে যমালয়ে পাঠাইতে পারিতাম, তাহার জলন্ত প্রমাণ আপনার ড্রইং-রুমেই পাইবেন। উত্তর দিকে আলমারির নিম্নে একটি বোমা রাখিয়াছি, উক্ত বোমার দ্বারা আপনি ও আপনার প্রাসাদ যুগপৎ শূন্য মিলাইয়া যাইতে পারে। কিন্তু আমি কথার খেলাপ করি না, নির্ধারিত তারিখের পূর্বে আপনাকে বধ করিবার ইচ্ছা আমার নাই। তবে আমার নির্দেশ না মানিলে অর্থাৎ নাবালিকা মাধুরীকে বিবাহ করিবার ইচ্ছা চিরতরে ত্যাগ না করিলে,নির্ধারিত দিনে নির্ধারিত সময়েই আপনাকে যমালয়ে পাঠাইব—তাহার পূর্বে নহে। আপনি পুলিসে খবর দিয়া তাঁহাদের বিশেষজ্ঞ ব্যক্তির দ্বারা বোমাটি স্থানান্তরিত করিবার বন্দোবস্ত করবেন। কারণ আপনি বা আপনার অনভিজ্ঞ কোন লোক বোমাটি স্থানান্তরিত করিবার চেষ্টা করিলে, ফাটিয়া যাইবার সম্পূর্ণ সম্ভাবনা আছে। *
ইহা আমার দ্বিতীয় সতর্ক বাণী। আমি আরও কয়েকদিন অপেক্ষা করিব এবং আপনি যদি তখনও বিবাহ করিতে বিরত না হয়েন,তবে ২০শে বৈশাখ রাত্রি আটটার পুর্বে আপনার সহিত সাক্ষাৎ করিয়া আমার শেষ সতর্ক-বাণী দিব। মৃত্যু বা জীবন বাছিয়া লইবেন।
ইতি—
সমাজ-সেবক মোহন

